
Josep Ferris i Tortajada - Doktorea, haurren minbizian aditua

Haurrengan gertatzen diren minbizi kasuen %85-95 artean ingurumenean dauden eragileekin lotuta daudela azaldu du.

«Antenak baino kezkagarriagoa da eskuko telefonoen abusua»

Jon Rejado - Gasteiz 

Erradiazio elektromagnetikoak izan ziren hizpide Aspanahofak, minbizia duten haurren gurasoen Arabako elkarteak, asteburuan egindako jardunaldietan. Bertan ingurumenean dauden eragileek haurrengan duten eraginari buruz mintzatu zen Josep Ferris i Tortajada doktorea, Valentziako La Fe ospitaleko Onkologia Pediatrikoko Unitateko espezialista eta aholku emailea. Hain zuzen ere, minbiziarekin gaixotzeko bi eragileren elkar-eraginak egon behar du: eragile endogenoena eta exogenoena. 
Haurren kasuan, zer-nolako garrantzia dute kanpoko eragileek, edo exogenoek? 

Haurrengan izaten diren minbizi kasuen %85-95 kanpoko eragileekin lotuta daude. Kanpoko zein barruko eragile bakoitza hamaika aldagairekin dago lotuta; kasu gehienetan, ordea, ezezagunak dira aldagai horiek. 
Zeintzuk dira minbizia sor dezaketen faktore horien artean gehien izaten direnak? 

Gehien izaten direnen artean, hiru aipatuko nituzke: modu aktiboan zein pasiboan tabakoa erretzea, erregai fosilak erretzean sortutako gaiak eta erradiazio ionizatzailea. 
Eragile horien artean, gehienak gizakiaren bizi-ohiturekin lotuta daude. Zer garrantzi dute? 

Minbiziaren ondorioz izaten diren heriotzen %30 tabakoaren kontsumoarekin lotuta daude. Ohitura artifizialak aldatuz gero, minbizi kasuen bi heren inguru prebenitzeko aukera izango genuke. 
Eragile horiek haurrengan eragin handiagoa dute. Zergatik? 

Haurrek asko sumatzen dituzte ingurumenean dauden faktore kutsatzaileak, jaio aurretik zein ostean. Besteak beste, larruazalaren bidez eragileak xurgatzen dituzte, eta umeen gorputzak ez ditu helduenak bezain ondo atzematen eragile horiek, gorputzetik bota ahal izateko. Aire, ur eta jaki gehiago ere hartzen dituzte haurrek gorputzeko kilo bakoitzeko, metabolismo biziagoa dutelako. Umeen jokabideak berak ere eragina du, lurretik gertuago daudelako, eta eskua ahora eramateko duten ohituragatik. 
Erradiazio elektromagnetikoen inguruko eztabaida puri-purian dago. 
Espektro elektromagnetikoaren barruan lau segmentuk eragin dezakete minbizia. Minbiziaren Ikerketaren Nazioarteko Agentziak erradiazio ultramorea, B eta A, eta erradiazio ionizatzailea minbizia sortzen duten eragile ziurren artean sailkatu ditu. Oso baxuak diren frekuentzien erradiazioa -elektrizitatearekin lotutakoak- eragina izan dezaketen eragileen artean dago. Sakelako telefonia oraindik ikertzen ari dira, eta sailkatzeke dago, oso denbora gutxi igaro baita duen eragina dokumentatzeko. 
Sakelako telefonoen antenak eztabaidagai dira azkenaldian. Erradiazio elektromagnetikoaren igorle nagusiak al dira? 
Erradiazio ionizatzailea eta A eta B erradiazio ultramoreak dira gehien igortzen direnak. Sakelako telefoniaren alorrean, eskuko telefonoen abusua antenak baino askoz kezkagarriagoa eta garrantzitsuagoa da. Haur eta nerabeek egiten duten erabilera onartezina ere sartzen dut baieztapen horren barruan. 
Zer dela eta? 
Hamar urte baino gehiagoko erabilerak garezur barruko tumore batzuk izateko arriskua bikoizten du, eta sakelako telefonoa 20 urte izan aurretik erabiltzen hasitakoen arriskua handitzen. Hori diote duela gutxi argitaratu diren ikerketa batzuk. 
Zer hartu beharko litzateke kontuan? Zer aholka daiteke? 

Teknologiaren eta industriaren garapena deitzen den horren zentzuzko erabilera, araututako erabilera. Baliabide ekonomikoak biztanleen beharrak betetzeko erabiliko balira elkartasun handiagoko mundua lortuko genuke, bidezkoagoa eta osasungarriagoa. 
Gai horiek aztertzeko Pediatria Unitatean zer-nolako emaitzak ari zarete lortzen ? 

Aurrerapenak poliki-poliki egiten ditugu, kaltegarriak izan daitezkeen ingurumen faktoreak kentzeko laguntza ematen. Industrializazioaren globalizazioak, ordea, 1 Formulako autoen moduan egiten du aurrera, eta osasuneko profesionalak izateko asmoa dugunok, ozta-ozta. 

